Patxi Leuza García jaunak galdera egin du Liburutegi Sarearen barruko lan-mugikortasunari buruz.

Legebiltzarreko Erregelamenduko 114.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2012ko maiatzaren 25eko 52. Nafarroako Parlamentuko Aldizkari Ofizialean.

ERANTZUNA

Nafarroa Bai parlamentu-taldeko foru-parlamentari Patxi Leuza García jaunak Liburutegietako langileen mugikortasunari buruz idatziz erantzuteko egindako galderari dagokionez (PES-00083), hau erantzun dio Nafarroako Gobernuko Lehendakaritza, Administrazio Publiko eta Barne Departamentuko kontseilariak:

1. Nafarroako Foru Komunitateko Administrazioko langile funtzionarioen eta, horien artean, Liburutegietako langileen borondatezko mugikortasuna Nafarroako administrazio publikoko lanpostuen hornidura-araudiak araututako lekualdatze-lehiaketen bitartez bideratzen da.

Araudi horren 8. artikuluaren 3. atalak arautzen du, zehazki, lekualdatze-lehiaketetan zer langile funtzionariok parte har dezaketen. Ildo horretatik, zehazten du zuzendaritza nagusi batetik bestera aldatzeko balia daitezkeela lekualdatze-lehiaketak. Langile bat zuzendaritza nagusi jakin batekoa izanik, adibidez, liburutegietakoa, zuzendaritza bereko beste udalerri bateko plazetara ere alda daiteke, baita udalerri bereko beste plaza batera ere, baldin eta zentro bereko plazak ez badira. Ondorio horietarako, honako hauek jotzen ditu araudiak asistentzia-zentrotzat: Mendekotasunaren Nafarroako Agentzia, Hezkuntza Departamentuko ikastetxeak, Nafarroako Enplegu Zerbitzuaren agentziak eta Kirol Institutuaren eta Gazteria Institutuaren zentroak.

Aipatutako araudia kontuan hartuta, beraz, liburutegietako langile funtzionarioek ez daukate lekualdatze-lehiaketen bidez udalerri bereko beste liburutegi batean plaza lortzerik.

2. Sindikatu-ordezkaritzak araudi hori aldatzea eskatu du, Iruñeko liburutegietako langileei begira, langile horiek aukera izan dezaten lekualdatze-lehiaketen bidez udalerri bereko beste liburutegi batean plaza eskuratzeko, alegia, Iruñeko beste liburutegi batean.

Funtzio Publikoaren Zuzendaritza Nagusiak dagoeneko adierazi die sindikatu-ordezkariei mugikortasun hori baimentzeko borondatea duela, eta, hala, hurrengo lekualdatze-lehiaketa egin aurretik araudian egin beharreko aldaketak egiteko konpromisoa hartu du.

